
KICHIK BIZNES SUBYEKTLARINING TASHQI 
SAVDO FAOLIYATINI MOLIYALASHTIRISH 
MANBALARI

Ismailov Erkin Faxretdinovich
O‘zbekiston Respublikasi Vazirlar Mahkamasi huzuridagi 
Biznes va tadbirkorlik oliy maktabi mustaqil tadqiqotchisi

Annotatsiya. Mazkur ilmiy ishda kichik biznes subyektlarining tashqi savdo faoliyatini rivojlantirishning nazariy asoslari 
kompleks tarzda tahlil qilingan. Tadqiqotda tashqi savdoning mohiyati, uning milliy iqtisodiyotdagi o‘rni va ahamiyati, 
ayniqsa kichik biznes uchun eksport-import operatsiyalarining o‘ziga xos jihatlari yoritib berilgan. Shuningdek, xalqaro 
savdo nazariyalari, jumladan qiyosiy ustunlik nazariyasi, global qiymat zanjirlari konsepsiyasi va raqobatbardoshlik 
omillari asosida kichik biznes subyektlarining tashqi bozorlarga chiqish imkoniyatlari tahlil qilingan.

Kalit soʻzlar: kichik biznes, tashqi savdo faoliyati, eksport, import, raqobatbardoshlik, qiyosiy ustunlik, global qiymat 
zanjirlari, tashqi bozorlar, savdo siyosati, tarif va notarif to‘siqlar, valyuta risklari, eksport salohiyati, logistika infratuzilmasi, 
raqamli savdo, moliyaviy qo‘llab-quvvatlash, investitsiyalar, iqtisodiy integratsiya, xalqaro savdo nazariyalari.

Abstract. This scientific paper provides a comprehensive analysis of the theoretical foundations for developing the foreign 
trade activities of small business entities. The study examines the essence of foreign trade, its role and significance in 
the national economy, and highlights the specific features of export-import operations, particularly for small businesses. 
Furthermore, based on international trade theories, including the theory of comparative advantage, the concept of global 
value chains, and competitiveness factors, the opportunities for small business entities to enter foreign markets are 
analyzed.

Key words: small business, foreign trade activity, export, import, competitiveness, comparative advantage, global value 
chains, foreign markets, trade policy, tariff and non-tariff barriers, currency risks, export potential, logistics infrastructure, 
digital trade, financial support, investments, economic integration, international trade theories.

Аннотация. В данной научной работе комплексно проанализированы теоретические основы развития 
внешнеторговой деятельности субъектов малого бизнеса. В исследовании раскрыты сущность внешней 
торговли, её роль и значение в национальной экономике, а также освещены особенности экспортно-импортных 
операций, особенно для малого бизнеса. Кроме того, на основе теорий международной торговли, включая теорию 
сравнительных преимуществ, концепцию глобальных цепочек стоимости и факторы конкурентоспособности, 
проанализированы возможности выхода субъектов малого бизнеса на внешние рынки.

Ключевые слова: малый бизнес, внешнеторговая деятельность, экспорт, импорт, конкурентоспособность, 
сравнительное преимущество, глобальные цепочки стоимости, внешние рынки, торговая политика, тарифные 
и нетарифные барьеры, валютные риски, экспортный потенциал, логистическая инфраструктура, цифровая 
торговля, финансовая поддержка, инвестиции, экономическая интеграция, теории международной торговли.

K I R I S H
O‘zbekiston Respublikasida tadbirkorlik subyektlarining eksport faoliyatini rivojlantirish davlat iqtisodiy 

siyosatining ustuvor yo‘nalishlaridan biri hisoblanadi. Xususan, eksport tushumlarini ko‘paytirish mamlakat ichki 
valyuta bozorida xorijiy valyutalar taklifi va ularga bo‘lgan talab o‘rtasidagi muvozanatni ta’minlashning muhim 
omillaridan biridir.

Shu bilan birga, kichik biznes subyektlarining tashqi savdo faoliyatidagi ishtirokini kengaytirish milliy 
iqtisodiyotning raqobatbardoshligini oshirish, yangi ish o‘rinlari yaratish hamda hududiy rivojlanishni qo‘llab-
quvvatlashda muhim ahamiyat kasb etadi. Ayniqsa, kichik biznes eksport salohiyatini oshirish orqali mamlakatning 
jahon xo‘jalik tizimiga integratsiyalashuvi jadallashadi va iqtisodiy barqarorlikni mustahkamlashga xizmat qiladi.

Biroq, kichik biznes subyektlarining tashqi savdo faoliyatini moliyalashtirish bilan bog‘liq masalalar hali 
ham dolzarbligicha qolmoqda. Moliyaviy resurslardan foydalanish imkoniyatlarini kengaytirish, zamonaviy 
moliyalashtirish mexanizmlarini joriy etish hamda eksport faoliyatini qo‘llab-quvvatlash tizimini takomillashtirish 
ushbu yo‘nalishda muhim vazifalardan biri hisoblanadi.

M A V Z U G A  O I D  A D A B I Y O T L A R  S H A R H I
F. Allen va D. Geyl kichik va o‘rta biznes subyektlari faoliyatini moliyalashtirishning ikki tizimi — banklar 

faoliyatiga asoslangan tizim hamda moliya bozorlariga asoslangan tizim mavjudligini e’tirof etadilar. Ularning 
fikricha, ushbu tizimlar ichida banklar faoliyatiga asoslangan moliyalashtirish tizimi nisbatan muhim ahamiyat 
kasb etadi1.

D. Snayder va T. Brayen o‘zlarining empirik tadqiqotlari asosida kredit skoringi modelining ayrim cheklovlari 
mavjudligini ta’kidlaydilar. Ularning xulosasiga ko‘ra, skoring modelini qo‘llashda quyidagi jihatlarga alohida 
e’tibor qaratish zarur:

– bank xodimlarining skoring asosida strategiya ishlab chiqish va uni boshqarish bo‘yicha yetarli amaliy 
tayyorgarlikka ega bo‘lishi;

– boshqaruv ma’lumotlari tizimining samarali baholash va monitoring jarayonlariga moslashtirilishi;
– kredit skoringi modellarini bank mahsulotlari, arizachilar guruhlari yoki geografik hududlarga tatbiq 

etishdan oldin ularning samaradorligini tekshirish;
– vaqt o‘tishi bilan modellar samaradorligi turli omillar ta’sirida o‘zgarishi mumkinligi sababli skoring 

kartalarini muntazam va sinchkov monitoring qilib borish2.
Shuningdek, xalqaro iqtisodiy adabiyotlarda kichik biznes subyektlarining tashqi savdo faoliyatini 

moliyalashtirish masalalari turli yondashuvlar asosida keng o‘rganilgan. Jumladan, ayrim tadqiqotchilar eksportni 
moliyalashtirishda davlat tomonidan qo‘llab-quvvatlash mexanizmlarining, xususan eksport kreditlari, sug‘urta 
tizimlari va subsidiyalarining muhim ahamiyatini ta’kidlaydilar. Bu vositalar kichik biznes subyektlarining tashqi 
bozorlarga chiqishdagi moliyaviy cheklovlarini yumshatish va ularning raqobatbardoshligini oshirishga xizmat 
qiladi.

Bundan tashqari, zamonaviy tadqiqotlarda raqamli moliyaviy xizmatlar, fintech yechimlari hamda alternativ 
moliyalashtirish manbalari — kraudfanding, venchur kapital va mikromoliyalashtirish tizimlarining roli alohida 
qayd etilmoqda. Ushbu yondashuvlar kichik biznes subyektlari uchun moliyaviy resurslarga kirish imkoniyatlarini 
kengaytirib, ularning tashqi savdo operatsiyalarini yanada faollashtirishga ijobiy ta’sir ko‘rsatadi.

T A D Q I Q O T  M E T O D O L O G I YA S I
Tadqiqot bo‘yicha bog‘liq va mustaqil o‘zgaruvchilar quyidagicha belgilandi:
y — natijaviy omil, ya’ni tijorat banklari tomonidan eksportni moliyalashtirish maqsadida berilgan valyutaviy 

kreditlar;
x1 — milliy iqtisodiyotdagi inflyatsiya darajasi;
x2 — xorijiy valyutadagi uzoq muddatli kredit stavkasi;
x3 — milliy valyutadagi depozit stavkasi;
x4 — o‘rtacha tortilgan foiz stavkasi.
ARDL modeli bo‘yicha aniqlanish koeffitsiyenti yuqori bo‘lib, R-squared 0,93 ga teng. Bu esa o‘zgaruvchilar 

o‘rtasida mustahkam bog‘liqlik mavjudligini ko‘rsatadi hamda model sifat koeffitsiyentining ijobiy qiymatga ega 
ekanini tasdiqlaydi.

Bundan tashqari, ARDL (1,2,2,2,1) testi o‘tkazildi. Natijalar F-statistika va t-statistika ko‘rsatkichlari 0,05 
ahamiyatlilik darajasida statistik jihatdan ahamiyatli ekanini ko‘rsatdi. Bu esa nol gipoteza (H0) rad etilib, 
muqobil gipoteza (H1) qabul qilinganini anglatadi. Mazkur holat model aniqligini ta’minlash nuqtayi nazaridan 
muhim amaliy ahamiyat kasb etadi.

T A H L I L  V A  N A T I J A L A R
O‘zbekiston Respublikasida tashqi savdo ko‘rsatkichlarining so‘nggi yillardagi dinamikasini tahlil qilish 

maqsadida eksport, import va savdo balansining asosiy ko‘rsatkichlari keltirilgan. Ushbu ma’lumotlar 2020–2024-
yillar kesimida tashqi savdo faoliyatining rivojlanish tendensiyalarini baholash hamda iqtisodiy jarayonlardagi 
o‘zgarishlarni aniqlash uchun muhim asos bo‘lib xizmat qiladi (1-jadval).

1	 Allen F., Gale D. Comparing Financial Sestems. – Cambridge, Mass: MIT Press, 2000. – P. 42.
2	 Снайдер Д., Брайен Т. Скоринг при кредитовании малого и среднего предпринимательства//Деньги и кредит. – Москва, 2011. 

– №10. – С. 59.

1-jadval. O‘zbekiston Respublikasida eksport, import miqdori va tashqi savdo balansining salbiy saldosi (mlrd. 
AQSH dollari)3

Ko‘rsatkichlar 2020 y. 2021 y. 2022 y. 2023 y. 2024 y.

Eksport 15,1 16,6 19,3 24,4 26,9

Import 21,2 25,5 30,7 38,1 38,9

Salbiy saldo 6,1 8,9 11,4 13,7 12,0

1-jadvalda keltirilgan ma’lumotlardan ko‘rinadiki, respublikamizda eksport va import hajmi 2020–2024-yillarda 
o‘sish tendensiyasiga ega bo‘lgan.

Shuningdek, ushbu davrda tashqi savdo balansida salbiy saldo saqlanib qolgan. 2024-yilda salbiy saldo 
hajmi 2020-yilga nisbatan oshgan bo‘lsa-da, 2023-yilga nisbatan ma’lum darajada qisqargani tashqi savdo 
muvozanatini yaxshilash bo‘yicha ijobiy siljishlar mavjudligini ko‘rsatadi (2-jadval).

2-jadval. O‘zbekiston Respublikasining tashqi savdo aylanmasida asosiy savdo hamkor davlatlarning ulushi (mlrd. 
AQSH dollari)4

Hamkor davlatlar 2020 y. 2021 y. 2022 y. 2023 y. 2024 y.

Xitoy 17,7 17,8 17,8 21,9 18,9

Rossiya 15,5 17,7 18,6 15,8 17,6

Qozog‘iston 8,6 9,3 9,2 7,0 6,5

Turkiya 5,8 8,0 6,4 5,0 4,5

Janubiy Koreya 5,9 4,5 4,7 3,7 3,0

2-jadval ma’lumotlaridan ko‘rinadiki, hozirgi davrda O‘zbekiston Respublikasining beshta asosiy tashqi 
savdo hamkori mavjud. Bular — Xitoy, Rossiya, Qozog‘iston, Turkiya va Janubiy Koreyadir. Xitoyning 
respublikamiz tashqi savdo aylanmasidagi ulushi 2024-yilda 2020-yilga nisbatan oshgan bo‘lsa, ushbu davrda 
Turkiya, Qozog‘iston va Janubiy Koreyaning ulushida ma’lum darajada qisqarish kuzatilgan.

2-jadval ma’lumotlari Turkiyaning O‘zbekiston tashqi savdo aylanmasidagi ulushi 2021–2023-yillarda 
pasayish tendensiyasiga ega bo‘lganini ko‘rsatadi.

Tadbirkorlik subyektlari eksportini moliyalashtirishning muhim manbalaridan biri tijorat banklari kreditlari 
hisoblanadi (3-jadval).

3-jadval. O‘zbekiston Respublikasi tijorat banklarining milliy va xorijiy valutalardagi kreditlarining o‘rtacha yillik 
foiz stavkalari (foizda)5

Ko‘rsatkichlar 2020 2021 2022 2023 2024

Milliy valutadagi kreditlarning o‘rtacha yillik foiz stavkasi 22,3 20,8 21,9 23,1 23,8

Xorijiy valutalardagi kreditlarning o‘rtacha yillik foiz stavkasi 6,9 6,7 6,7 9,2 9,8

3-jadval ma’lumotlaridan ko‘rinadiki, O‘zbekiston Respublikasi tijorat banklari tomonidan milliy valyutada 
berilgan kreditlarning o‘rtacha yillik foiz stavkasi 2021–2024-yillarda oshish tendensiyasiga ega bo‘lgan. Bu 
holat mazkur davrda tijorat banklarining milliy valyutadagi muddatli depozitlari bo‘yicha o‘rtacha yillik foiz 
stavkalarining ham oshib borishi bilan izohlanadi.

Shuningdek, 3-jadval ma’lumotlari mamlakat tijorat banklari tomonidan xorijiy valyutada berilgan 
kreditlarning o‘rtacha yillik foiz stavkasi 2022–2024-yillarda o‘sish tendensiyasiga ega bo‘lganini ko‘rsatadi. 
Bu esa jahon ssuda kapitallari bozorida xalqaro kreditlar qiymatining ushbu davrda oshib borishi bilan bog‘liq.

3	 Jadval muallif tomonidan O‘zbekiston Respublikasi Prezidenti huzuridagi Statistika agentligining statistik ma’lumotlari asosida 
tuzilgan.

4	 Jadval muallif tomonidan O‘zbekiston Respublikasi Prezidenti huzuridagi Statistika agentligining statistik ma’lumotlari asosida 
tuzilgan.

5	 Jadval muallif tomonidan O‘zbekiston Respublikasi Prezidenti huzuridagi Statistika agentligining statistik ma’lumotlari asosida 
tuzilgan.

X U L O S A  V A  T A K L I F L A R
Shuni ta’kidlash joizki, respublikamiz iqtisodiyotiga jalb etilgan investitsiyalarning umumiy hajmida portfelli 

xorijiy investitsiyalarning ulushi 2020 va 2021-yillarda nisbatan yuqori bo‘lgan. Bu holat quyidagi omillar bilan 
izohlanadi:

– 2020-yilda tijorat banklari tomonidan qiymati 600 mln. AQSH dollari miqdoridagi yangi qimmatli qog‘ozlar 
xalqaro fond birjalarida muvaffaqiyatli joylashtirildi;

– “O‘zbekneftgaz” AJ tomonidan 2020-yilda 700 mln. AQSH dollari miqdoridagi 7 yillik, dollarda ifodalangan 
obligatsiyalar London moliya bozorida joylashtirildi. Mazkur obligatsiyalar bo‘yicha yillik foiz stavkasi 4,75 % ni 
tashkil etdi;

– “UzAuto Motors” AJ tomonidan 2021-yilda 300 mln. AQSH dollari miqdoridagi 5 yillik, dollarda ifodalangan 
obligatsiyalar London moliya bozorida joylashtirildi. Ushbu obligatsiyalar bo‘yicha yillik foiz stavkasi 4,85 % ni 
tashkil etdi.

